
శ్రీరంగనాథరామాయణము




ద్విపద






వెలయ నీయిరువురవిషమతేజంబు - దలఁప నెవ్వరికైన ధరియింప వశమె

యనుచు నందఱు నమ్మహాదేవుకడకుఁ - జనుదెంచి వినతులై సద్భక్తితోడ1050

"దేవదేవ! మహేశ! దేవ! సర్వేశ! - దేవనిస్తారక! దేవ ! నీమహిమ

సర్వగీర్వాణులు సన్నుతించెదరు - సర్వజ్ఞ మాకుఁ బ్రసన్నుండవగుమ;

యేపార నీతేజ మెవ్వరు దాల్ప - నోపుదు; రటుగాన నుడుగు మీవిధము;

కరుణఁదపోవృత్తిఁ గైకొని మీరు - సరి బ్రహ్మచర్యంబు చరియింపవలయు;"

ననవుడు నౌఁగాక యనుచు నాసురలఁ - గనుఁగొని ముదముతో గౌరీశుఁ డనియెఁ

"జలియించె నిదె నిజస్థానంబువలన - నెలకొని మీలోన నిర్జరులార!

యెవ్వరు దాల్చెద రీ తేజ" మనిన - నివ్వసుంధర దాల్చు నింపార" ననిరి,

హరుఁడు నాసురలతో నౌఁగాక యనుచు - ధరణిపై గావించెఁ దద్విమోక్షణము

దివిజ లయ్యెడ నగ్నిదేవు నీక్షించి - "పవనునితోఁ గూడి పావక నీవు

ఇలమీఁదఁ బడియున్న యిమ్మహాతేజ - మెలమిఁ బ్రవేశింపు మింపార" ననిన
1060

స్వవశంబుగా నట్టి శర్వుతేజంబు - పవనపావకులును భరియింపలేక

యంగజహరువీర్య మప్పడు వేగ - గంగ లోఁగొన నిచ్చెఁ గరమర్ధితోడ

నిచ్చిన నాయింతి యిరవొందగాను - మచ్చిక ధరియించె మమత రెట్టింపఁ

దనవిభుతేజ మత్తఱిఁ దాల్పలేక - తనమది భయమంది తత్తఱపడుచు

గంగాతరంగముల్ గరము భీతిల్లి - పొంగెల్లి నడఁగుచుఁ బొదలుచున్నపుడు

చిత్తసంక్షుభితయై శీఘ్రంబుగాను - దత్తీరదేశంబు దాఁ జేర్చుటయును

శరవణంబున యందుఁ జయ్యనఁ జొచ్చి - చిరతరంబుగ నందుఁ జెల్వొందుచుండె

నప్పుడు ఋషిపత్ను లందఱుఁ గూడి - యొప్పుగాఁ దమతమయుచితకృత్యములు

తప్పక తీర్పంగఁ దా మేగుదెంచి - రప్పుడు నార్యుఁడు నాగంగఁ జొచ్చి
1070

తోయంబు లాడుచుఁ దొడరి వేవేగ - “పాయక శరవణభవ్యస్థలమునఁ

ద్రేతాగ్నులను బోలి తేజరిల్లుచును - బ్రాఁతిగా బ్రచురమై పరఁగుచు లెస్స

నున్నవి యీయగ్ను లొండొరుల్ మనము - చెన్నారఁ జలిచేత జిక్కి స్రుక్కితిమి.

మన్నన లింపొంద మనము నిచ్చటను - గ్రన్ననచే కొనఁగడఁగుద" మనిన

నీశ్వరతేజంబు నిరవొందఁ బుచ్చి - శాశ్వతంబుగ ధర సత్కీర్తి వెలయ

జాతవేదునిఁ జేరఁ జనిన యింతులకు - నాతతంబుగఁ జూచినట్టియింతులకు

నిర్భరవృత్తిమై నిలిచె గర్భములు - గర్భిణులై వారు కర మొప్పచున్న

బహుభీతు లగుచు నాభామిను - లపుడు తహతహపడి మఱి తన్వయత్వమునఁ

దమతమయిండ్లకుఁ దారర్ధి నరుగ - శమితాత్ము లగుమునిసంఘంబు లప్పు

డంత నావృత్తాంత మాయోగదృష్టి - జింతించి మును లల చెలువల కనిరి
1080

“మీసత్యశీలత మీదుగర్వంబు - మీ సౌఖ్య మిప్పుడు మిమ్మింత చేసె”,

		 ఈ పేజీలో చివరి మార్పు 24 డిసెంబరు 2023న 21:18కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

